
獲神茗

《神異記》曰：「餘姚人虞茫，入山採茗，遇一道士，牽三百青羊，飲瀑布水。曰：『

吾丹丘子也。聞子善茗飲，常思惠。山中有大茗，可以相給。祈子他日有甌檥之餘，必

相遺也。』因立茶祠。後常與人往山，獲大茗焉。〈《太平廣記》卷四一二。〉

饗茗獲報

劉敬叔《異苑》曰：『剡縣陳婺妻，少與二子寡居，好飲茶茗。以宅中有古冢，每飲，

先輒祀之。二子恚之曰：『冢何知？徒以勞祀。』欲掘去之。母苦禁而止。及夜，母夢

一人曰：『吾止此冢三百余年，母二子恒欲見毀，賴相保護，又饗吾嘉茗，雖泉壤朽骨，

豈忘翳桑之報？』及曉，於庭內獲錢十萬。似久埋者，唯貫新。母告二子。二子慚之。

從是禱酹愈至。〈同上。〉

綠蛇

顧渚山頳石洞，有綠蛇長，可三尺餘，大類小指。好棲樹杪，視之若鞶帶，纏於柯葉間。

無螫毒，見人則空中飛。〈《太平廣記》卷四五六。〉

報春鳥

顧渚山中有鳥如鴝鵒而小，蒼黃色，每至正二月，作聲云：「春起也！」至三月四月，

作聲云：「春去也！」採茶人呼為報春鳥。〈《太平廣記》卷四六三、《記纂淵海》卷

九十。〉

顧渚山記

《顧渚山記》︰「豫章王子尚，訪曇濟道人於八公山。道人設茗，子尚味之云︰『此甘

露也』，何言茶茗。」〈《記纂淵海》卷九十、《唐文拾遺》卷二三。〉

此作品在全世界都属于公有领域，因为作者逝世已经超过100年，且作品于1931年1月1日

之前出版。

